
O‘ZBEKISTON 
RESPUBLIKASIDA ISHCHI 
KUCHIDAN SAMARALI 
FOYDALANISH ISTIQBOLLARI

Xolmuratov Salimbek Eshbekovich
TDIU Mehnat iqtisodiyoti kafedrasi dotsenti

Annotatsiya. Mazkur maqolada ishlab chiqarish jarayonida ishchi kuchidan foydalanishning nazariy asoslari, ishlab 
chiqarishda ishchi kuchidan foydalanish bo‘yicha ilg‘or xorijiy tajribalar hamda ularning o‘ziga xos xususiyatlarini 
milliy amaliyotda qo‘llash imkoniyatlari yoritib berilgan. Shuningdek, xususiy holda mamlakatimizda aholi bandligi va 
daromadlarini oshirishga qaratilgan tarkibiy islohotlarni statistik baholash yo‘llari ilmiy jihatdan tahlil qilingan.

Kalit soʻzlar: ishchi kuchi, ishchi kuchiga bo‘lgan umumiy talab va taklif, talab va taklifning optimal nisbati, mehnat 
resurslaridan samarali foydalanish, mehnat bozorining egiluvchanligi.
Abstract. This article examines the theoretical foundations of labor force utilization in the production process, analyzes 
advanced foreign experiences in the application of labor in production, and highlights their specific features and potential 
adaptation to national practice. In addition, the study focuses on statistical methods for assessing structural reforms 
aimed at increasing employment levels and household incomes in the country.

Key words: labor force, overall demand and supply of labor, optimal demand–supply ratio, efficient use of labor resources, 
labor market flexibility.
Аннотация. В данной статье рассматриваются теоретические основы использования рабочей силы в 
производственном процессе, анализируется передовой зарубежный опыт применения труда в производстве и его 
специфические особенности, а также возможности их адаптации в национальной практике. Кроме того, особое 
внимание уделено статистическим методам оценки структурных реформ, направленных на повышение уровня 
занятости и доходов населения в нашей стране.

Ключевые слова: рабочая сила, общий спрос и предложение рабочей силы, оптимальное соотношение спроса и 
предложения, эффективное использование трудовых ресурсов, гибкость рынка труда.

K I R I S H
Ishchi kuchi bozori – mehnatga qobiliyatli aholining ish bilan band bo‘lgan va band bo‘lmagan qismlari 

hamda ish beruvchilar o‘rtasidagi munosabatlarni, shuningdek, ularning shaxsiy manfaatlarini hisobga oluvchi 
shartnoma (kontrakt)lar asosida “mehnatga qobiliyatini” xarid qilish va sotishni amalga oshiruvchi, ishchi 
kuchiga bo‘lgan talab va taklif o‘rtasidagi nisbatlarni bevosita tartibga soluvchi bozor iqtisodiyotining murakkab, 
ko‘p aspektli, o‘suvchi va ochiq ijtimoiy-iqtisodiy tizimidir.

Ishchi kuchi bozori ishchi kuchini iqtisodiyot sohalari va tarmoqlari bo‘yicha ijtimoiy-iqtisodiy ehtiyojlarga 
muvofiq ravishda faoliyat turlari va shakllari kesimida taqsimlash hamda qayta taqsimlash vazifasini bajaradi va 
ishchi kuchiga bo‘lgan talab hamda taklifni moslashtiradi. Bundan tashqari, bozorda ishchi kuchining mehnat 
qilishga bo‘lgan potensial layoqati taklif etilishi va uning sotib olinishi sababli, nazariy jihatdan “ishchi kuchi 
bozori” kategoriyasini qo‘llash to‘g‘ri hisoblanadi. Chunki mehnat ishchi kuchini iste’mol qilish jarayonida paydo 
bo‘ladi va mazkur holat bozorda emas, balki ishlab chiqarish sohasida vujudga keladi.

Ishchi kuchi bozorining ishchi kuchi bilan teng darajada ahamiyatli jihati – ishchi kuchiga bo‘lgan talab 
hisoblanadi. Ishchi kuchiga bo‘lgan talab iqtisodiyot sohalari va korxonalardagi mavjud ish joylarida ishchi 
kuchiga bo‘lgan ehtiyojni ifodalaydi. Ishchi kuchiga bo‘lgan talab uning iqtisodiyotdagi band ish o‘rinlari va 
bo‘sh ish joylari o‘rtasidagi nisbatiga bog‘liqdir. Ular o‘rtasidagi farq shundan iboratki, band ish o‘rinlari ishchi 
kuchi bilan ta’minlangan bo‘ladi. Bundan tashqari, loyihaviy ish joylari ham mavjud bo‘lib, ular yaqin va uzoq 
kelajakka mo‘ljallangan rejalar asosida vujudga keladi. Mazkur ish joylari ishchi kuchiga bo‘lgan qo‘shimcha 
talabning tarkibiy qismlaridan biri hisoblanadi. Bunday talabni qondirish uchun malakali va raqobatbardosh 
kadrlar zarur bo‘ladi. Chunki kelajakka mo‘ljallangan ish joylarini yaratishda, xoh davlat bo‘lsin, xoh tadbirkor, 
ushbu joylarga mos malakali kadrlarni tanlash uchun oldindan harakat qiladi. Yuqoridagilardan kelib chiqib, 
tadqiqotda ishchi kuchiga bo‘lgan talabni shakllantirishning yo‘nalishlari ko‘rib chiqilgan (1-jadval).

1-jadval. Ishchi kuchiga bo‘lgan talabni shakllantirishning yo‘nalishlari1

№ Yo‘nalishlar Chora-tadbirlar

1.
Mavjud ishchi o‘rinlarini saqlab qolish va 
modernizatsiyalash, yangilarini yaratish hamda 
ortiqcha va samarasizlarini batamom tugatish

Ushbu tadbirlar, avvalo, iste’mol buyumlari ishlab chiqarish va 
xizmat ko‘rsatish sohasiga mablag‘ jalb etayotgan korxonalarda 
amalga oshiriladi.

2. Yangi ishchi o‘rinlarini yaratish maqsadida 
tadbirkorlikni rivojlantirish

Ayniqsa, kichik biznes va xususiy tadbirkorlikni rivojlantirish 
samaraliroq hisoblanadi. Bunga yangi korxonalar tashkil etish 
bilan bir qatorda, yirik korxonalar qoshida faoliyat ko‘rsatayotgan 
kichik tadbirkorlik subyektlarining rivojlanishi ham ijobiy ta’sir 
ko‘rsatadi.

3. Ish haqi to‘lanadigan jamoat ishlarini tashkil 
etish

Ushbu tadbir xorij amaliyotidan kirib kelgan bo‘lib, undan yetarli 
darajada foydalanilmayapti. Vaholanki, O‘zbekistonda qadimdan 
uy-joylar qurish, yangi yerlarga suv chiqarish va yerga ishlov 
berish kabi ishlar hashar yo‘li bilan amalga oshirilgan. Hozirgi 
paytda esa jamoat ishlarining sanoqli turlaridan foydalanilmoqda.

4. Ishchi kuchi bandligini ta’minlashda xizmat 
ko‘rsatish sohasini rivojlantirish

Bugungi kunda respublikamizda xizmat ko‘rsatish sohasi tobora 
keng rivojlanib bormoqda. Ushbu jarayonni jadal rivojlantirish 
aholining turmush darajasini yuksaltirishga hamda ijtimoiy 
xizmatlar sohasida raqobat muhitini shakllantirishga xizmat 
qiladi.

M A V Z U G A  O I D  A D A B I Y O T L A R  S H A R H I
Mehnat iqtisodiyoti va ishchi kuchidan samarali foydalanish masalalari iqtisodiy fanlarda muhim 

yo‘nalishlardan biri bo‘lib, bu borada Q.X. Abdurahmonov va hammualliflarining tadqiqotlari alohida ahamiyat 
kasb etadi. Mualliflar mehnat resurslarining shakllanishi, taqsimlanishi va ulardan foydalanish samaradorligini 
oshirish masalalarini mehnat bozori mexanizmlari bilan uzviy bog‘liq holda tahlil qiladilar. Ularning fikricha, 
ishchi kuchiga bo‘lgan talab va taklifning optimal nisbatini ta’minlash iqtisodiy barqarorlikning muhim omili 
hisoblanadi.

Mehnat iqtisodiyoti va sotsiologik jihatlarning o‘zaro bog‘liqligi Abdurahmonov Q.X. tomonidan chuqur 
asoslab berilgan bo‘lib, unda ishchi kuchining ijtimoiy xulq-atvori, bandlik motivatsiyasi va mehnat unumdorligiga 
ta’sir etuvchi omillar yoritilgan. Ushbu yondashuv ishchi kuchidan samarali foydalanish masalasini faqat iqtisodiy 
emas, balki ijtimoiy jarayon sifatida ham baholash imkonini beradi.

Mintaqalar kesimida ishchi kuchidan foydalanish masalalari Berkinov B.B., Ashurova D.S. va Abdullayev 
M.K. tadqiqotlarida keng yoritilgan. Mualliflar hududiy ijtimoiy-iqtisodiy rivojlanish prognozlarida bandlik darajasi, 
mehnat resurslari tarkibi va migratsiya jarayonlarining roliga alohida e’tibor qaratadilar. Ularning yondashuviga 
ko‘ra, hududiy tafovutlarni qisqartirishda mehnat resurslaridan oqilona foydalanish muhim strategik vazifa 
hisoblanadi.

Makroiqtisodiy siyosat va ishchi kuchi bandligi o‘rtasidagi bog‘liqlik Ishmuxamedov A.E. va hammualliflar 
tomonidan tahlil qilingan. Tadqiqotlarda iqtisodiy o‘sish sur’atlari, investitsion faollik va davlat siyosatining 
bandlikka ta’siri asoslab beriladi. Ushbu qarashlar ishchi kuchidan samarali foydalanishni makroiqtisodiy 
barqarorlik bilan bog‘lab tahlil qilish zarurligini ko‘rsatadi.

Ishchi kuchidan foydalanish samaradorligini miqdoriy baholashda ekonometrik va matematik modellar 
muhim ahamiyatga ega. Bu borada Xakimov T.X. hamda Alimov R.X. va hammualliflarning ishlari e’tiborga molik 
bo‘lib, ularda iqtisodiy o‘sish va bandlik o‘rtasidagi funksional bog‘liqlik modellashtirilgan. Ushbu metodologik 
yondashuv ishchi kuchi bozoridagi jarayonlarni ilmiy asosda prognozlash imkonini beradi.

1	  Muallif tomonidan ishlab chiqilgan. 

Xorijiy ilmiy qarashlarda esa K. Hart tomonidan norasmiy bandlik va urban mehnat bozori masalalari tahlil 
qilingan bo‘lib, ushbu yondashuv rivojlanayotgan mamlakatlar sharoitida ishchi kuchidan samarali foydalanish 
muammolarini chuqurroq anglashga xizmat qiladi. Shuningdek, K. Inada tomonidan ishlab chiqilgan ikki sektorli 
iqtisodiy o‘sish modeli ishchi kuchining tarmoqlararo taqsimlanishi va uning iqtisodiy samaradorlikka ta’sirini 
tushuntirishda nazariy asos bo‘lib xizmat qiladi.

T A D Q I Q O T  M E T O D O L O G I YA S I
Ushbu ilmiy tadqiqotda ma’lumotlar O‘zbekiston Respublikasi rasmiy statistika organlari, mehnat va 

bandlikka oid davlat hisobotlari, shuningdek, ochiq e’lon qilingan normativ-huquqiy hujjatlar va ilmiy manbalar 
asosida yig‘ildi. Tadqiqot jarayonida mehnat resurslari, bandlik darajasi, ishchi kuchiga talab va taklif 
ko‘rsatkichlari bo‘yicha statistik ma’lumotlar tanlab olindi. Olingan ma’lumotlar dinamik qatorlar, taqqoslash va 
guruhlash usullari yordamida tahlil qilindi. Shuningdek, ishchi kuchidan foydalanish samaradorligini baholashda 
SWOT-tahlil va iqtisodiy-matematik yondashuvlardan foydalanildi. Tahlil natijalari asosida ishchi kuchidan 
samarali foydalanish yo‘nalishlari va ularni takomillashtirish imkoniyatlari aniqlandi.

T A H L I L  V A  N A T I J A L A R
Mamlakatimizda ishsizlikni kamaytirish hamda foydali mehnatga layoqatli aholini ish bilan ta’minlash 

bo‘yicha quyidagi ilmiy takliflar ishlab chiqildi. Xususan:
– kichik korxonalar rivojlanishini, birinchi navbatda, qishloq xo‘jaligi xomashyosini qayta ishlaydigan 

korxonalarni, xalq iste’moli mollari va qurilish materiallarini mahalliy xomashyodan ishlab chiqarishni 
rag‘batlantirish, shuningdek, xususiy tadbirkorlik sohasini kengaytirish uchun zarur sharoitlar yaratish;

– xizmat ko‘rsatish sohasini jadal rivojlantirish, ayniqsa, qishloq joylarda aholiga taklif etiladigan ijtimoiy-
maishiy hamda qurilish xizmatlari turlarini sezilarli darajada kengaytirish hisobiga ishsizlik darajasini kamaytirish;

– oliy ta’lim tizimini yuksaltirish orqali raqobatbardosh kadrlarni tayyorlash, qayta tayyorlash va ularning 
kasbiy malakasini oshirish hisobiga ishsizlikni pasaytirish va h.k.

Statistik tadqiqot natijalari ikki yo‘nalishda — ish beruvchilarning ishchi kuchiga bo‘lgan talabi hamda ishchi 
kuchi taklifi holati haqidagi yangi statistik axborotlar fondini yaratish imkonini beradi. Ushbu ma’lumotlar viloyat 
hududlarida ishchi kuchiga bo‘lgan talabni oshirish va uning taklifini kamaytirish, aholining ish bilan oqilona 
bandligini ta’minlash hamda malaka darajasini yuksaltirishga yo‘naltirilgan tavsiya va takliflarni ishlab chiqishda 
muhim ahamiyatga ega.

Ilmiy ishda mamlakatimizda ishchi kuchidan foydalanish holati va o‘ziga xos jihatlari SWOT-tahlil usuli 
asosida yoritilgan (2-jadval).

2-jadval. Ishchi kuchidan foydalanish holatining SWOT-tahlili
Kuchli tomonlari Kuchsiz tomonlari

Ish bilan bandlik bo‘yicha davlat dasturlarining ishlab 
chiqilganligi Mehnat unumdorligi darajasining pastligi

Berilayotgan moliyaviy imkoniyatlar Ishsizlik darajasining yuqoriligi
Tarmoq va korxonalarda ishlab chiqarishni 
diversifikatsiyalash hamda eksport qilish imkoniyatlarining 
yuqoriligi

Investitsion faollikning nisbatan pastligi

Arzon ishchi kuchining mavjudligi Ishchi kuchiga bo‘lgan talab va taklifning nomutanosibligi
Ishchi kuchidan yanada samarali foydalanish 
imkoniyatlarining mavjudligi

Yuqori malakaga ega ishchi kuchining boshqa 
hududlarga ketib qolishi

Oliy ma’lumotli aholi salmog‘ining ko‘pligi Tarmoq va korxonalarda investitsion loyihalarning kamligi
Innovatsion-intellektual salohiyatni amalga oshirish 
imkoniyatining mavjudligi Ko‘pgina korxonalarning past rentabelligi

Kuchli tomonlari Kuchsiz tomonlari
Ish bilan bandlik bo‘yicha davlat dasturlarining ishlab 
chiqilganligi Mehnat unumdorligi darajasining pastligi

Berilayotgan moliyaviy imkoniyatlar Ishsizlik darajasining yuqoriligi
Tarmoq va korxonalarda ishlab chiqarishni 
diversifikatsiyalash hamda eksport qilish imkoniyatlarining 
yuqoriligi

Investitsion faollikning nisbatan pastligi

Arzon ishchi kuchining mavjudligi Ishchi kuchiga bo‘lgan talab va taklifning nomutanosibligi

SWOT-tahlil strategik rejalashtirish usuli bo‘lib, tashkilotning ichki va tashqi muhitida mavjud omillarni 
aniqlashga yo‘naltirilgan. Ular to‘rtta kategoriya bo‘yicha guruhlanadi, ya’ni Strengths (kuchli tomonlari), 
Weaknesses (kuchsiz tomonlari), Opportunities (imkoniyatlari) va Threats (xavf-xatarlari).

Ishchi kuchidan foydalanish jarayonida kuchli tomonlar bilan bir qatorda zaif jihatlar ham mavjud. 
Hududlarda boshqaruv va xo‘jalik subyektlari rahbarlari ishchi kuchidan foydalanishning kuchsiz tomonlariga 
jiddiy e’tibor qaratishlari zarur, aks holda kutilgan mehnat unumdorligiga erishish qiyinlashadi. Natijada ishchi 
kuchi iqtisodiy rivojlanish omili bo‘lish o‘rniga, uning teskarisiga aylanishi mumkin. Shuningdek, ishchi kuchidan 
foydalanishda imkoniyatlar bilan birga xatarlar ham mavjud bo‘lib, ular o‘z vaqtida bartaraf etilmasa, mehnat 
potensialiga kuchli salbiy ta’sir ko‘rsatishi mumkin.

O‘zbekistonda aholi bandlik darajasi iqtisodiy islohotlar, demografik omillar, ta’lim tizimi hamda global 
omillar ta’sirida yillar davomida ijobiy o‘sib kelmoqda (1-rasm).

1-rasm. O‘zbekiston Respublikasi mehnat resurslari soni, mln. kishi2.

Yuqoridagi ma’lumotlarga ko‘ra, 2010-yildan 2024-yilgacha bo‘lgan davrda mehnat resurslarining barqaror 
o‘sish tendensiyasi kuzatilgan. Jumladan, 2010-yilda ushbu ko‘rsatkich 16,7 mln. kishini tashkil etgan bo‘lsa, 
2024-yilga kelib 20,1 mln. kishiga yetgan. Mazkur davr mobaynida mamlakatdagi mehnat resurslari soni 3,4 
mln. kishiga yoki qariyb 20,4 % ga oshgan.

Ishchi kuchi bozori faqat talab va taklif mexanizmlari orqali boshqarilmaydi, balki uni tashkil etish va 
boshqarishda davlatning o‘rni ham muhim ahamiyat kasb etadi. Davlat tomonidan tartibga solinadigan ishchi 
kuchi bozori jarayonlarining asosiy ko‘rinishlaridan biri mehnat birjasi bo‘lib, u ishchi, xizmatchi va korxona 
egasi o‘rtasida ishchi kuchini sotish va sotib olish bo‘yicha kelishuvlarni amalga oshirishda muntazam vositachi 
vazifasini bajaradi. Mamlakatimizning boshqa viloyatlaridagi kabi Buxoro viloyatida ham mavjud bo‘lgan mehnat 
bozori butun viloyatdagi ijtimoiy ishlab chiqarishga ta’sir ko‘rsatib, barcha tuman va shaharlarda har bir tarmoq 
bo‘yicha kadrlarning kasb-malaka tarkibini belgilaydi. Shu bilan birga, ishchi kuchidan viloyat iqtisodiyotining 
barcha sohalari talablariga mos keladigan umumbashariy va milliy madaniy xislatlar, axloq-odob hamda mehnat 
jarayoni bilan bog‘liq ijobiy fazilatlarga ega bo‘lish talab etiladi.

O‘zbekistonda iqtisodiyotning uzluksiz o‘sib borishi va fan-texnika taraqqiyoti sharoitida ish beruvchilar 
hamda davlat organlarining aksariyat qismi ishchi kuchi uchun qulay ishlab chiqarish va turmush sharoitlarini 
yaratish bilan bir qatorda, mehnat bozorida ishtirok etuvchilarning ijtimoiy himoyalanishini ham kafolatlamoqda.

X U L O S A  V A  T A K L I F L A R
Mazkur tadqiqot natijalari O‘zbekiston Respublikasida ishchi kuchidan samarali foydalanish masalasi 

iqtisodiy o‘sish, aholi bandligini ta’minlash hamda daromadlar darajasini oshirishda muhim ahamiyat kasb 
etishini ko‘rsatdi. Tahlillar shuni tasdiqlaydiki, mamlakatda mehnat resurslari sonining barqaror o‘sib borishi 

2	  www.stat.uz rasmiy statistik ma’lumotlar asosida muallif ishlanmasi.

bilan bir qatorda, ishchi kuchiga bo‘lgan talab va taklif o‘rtasida muayyan nomutanosibliklar mavjud bo‘lib, bu 
holat mehnat unumdorligining yetarli darajada oshmasligiga sabab bo‘lmoqda. Ishchi kuchi bozorida davlat 
tomonidan amalga oshirilayotgan bandlik dasturlari, tadbirkorlikni qo‘llab-quvvatlash choralari va ta’lim tizimidagi 
islohotlar ijobiy natijalar berayotgan bo‘lsa-da, ularni yanada tizimli va kompleks tarzda amalga oshirish zarur.

SWOT-tahlil natijalari ishchi kuchidan foydalanishda kuchli tomonlar bilan bir qatorda zaif jihatlar ham 
mavjudligini ko‘rsatdi. Xususan, arzon ishchi kuchi va oliy ma’lumotli aholining yuqori ulushi muhim imkoniyat 
bo‘lsa, mehnat unumdorligining pastligi, investitsion faollikning yetarli emasligi hamda yuqori malakali 
kadrlarning hududlararo va tashqi migratsiyasi muhim muammolar sifatida namoyon bo‘lmoqda. Shu bois 
ishchi kuchidan foydalanishni iqtisodiy rivojlanishning faol omiliga aylantirish uchun mavjud imkoniyatlardan 
samarali foydalanish va mavjud xatarlarni kamaytirish talab etiladi.

Tadqiqot natijalariga asoslanib, quyidagi ilmiy-amaliy takliflarni ilgari surish maqsadga muvofiq hisoblanadi. 
Birinchidan, kichik biznes va xususiy tadbirkorlikni rivojlantirish orqali yangi ish o‘rinlarini yaratishga qaratilgan 
rag‘batlantiruvchi mexanizmlarni kuchaytirish, ayniqsa, qishloq joylarda ishlab chiqarish va xizmat ko‘rsatish 
sohasini kengaytirish zarur. Ikkinchidan, xizmat ko‘rsatish sohasini jadal rivojlantirish, ijtimoiy-maishiy va qurilish 
xizmatlari turlarini ko‘paytirish orqali ishchi kuchi bandligini oshirish imkoniyatlaridan keng foydalanish lozim. 
Uchinchidan, ta’lim tizimini mehnat bozori ehtiyojlariga moslashtirish, kasbiy tayyorlash va qayta tayyorlash 
dasturlarini kengaytirish orqali raqobatbardosh kadrlar salohiyatini oshirish muhim ahamiyat kasb etadi.

Ishchi kuchidan samarali foydalanishni ta’minlash bo‘yicha amalga oshiriladigan chora-tadbirlar mehnat 
bozorining egiluvchanligini oshirishga, bandlik darajasini barqarorlashtirishga hamda mamlakatning uzoq 
muddatli ijtimoiy-iqtisodiy rivojlanishini ta’minlashga xizmat qiladi. Ushbu yo‘nalishda olib boriladigan ilmiy 
asoslangan yondashuvlar va takliflar amaliyotda keng qo‘llanilishi maqsadga muvofiqdir.

